
Mizoram hi tlangram chhengchhe tak tak leh kham chawi vel, hmun thengthaw nuam 

tak atanga phaizawl leh hmun lum deuh thlenga awm a nih vang hian, a ramngaw awmdan leh 
a chhunga chengte pawh chi hrang thahnem tak an ni a, nungcha lamah chuan ram hausa pawl 
tak a ni reng a. Indo-Myanmar Biodiversity Hotspot huam chhunga awm kan ni a, sava leh 
nungcha hrang hrang leh ramngawa ramhmulte tan hian chenna hmun duhawm leh thlanawm 
tak a ni. Zoram hi khawvel pum huap pawha ramngaw pik, ropui leh hausa- tropical rainforest 
leh sub-tropical rainforest in a tuam vel ram a nih tlat avangin kan ram hi nunna nei hrang 
hrang, ramsa, sava leh ramhmul ah hian a hausa takzet a ni.  

Mizorama sava awmzat chhinchhiah dan hi a in anglo nasa a, hmuh belh a awm reng 
bawk nen a zat chiah sawi mai a har rualin BirdLife International pawl ten an chhinchhiahna 
thar ber, 2022 a tar chhuahah chuan sava chi hrang 676 awma ngaih a ni. Kan rama sava kan 
chhinchhiah tawhte hi family 68 hnuaiah khungkhawm theih an ni a, chung zinga family 4 chu 
thlai leh thei lam chauh ei chi an ni a, 40 chu rannung ei chi niin; family 24 dang leh chuan an 
eikawp thei a ni. Sava te hi an family a zirin an ei duh zawng, an chaw zawn dan, an nunphung 
leh pian hmangte a danglam nasa thei em em a, family khat hnuaia mite hi chi hrang daih mah 
ni se in anna tam tak an nei thin. Kan rama sava awm te hi India ram mai ni lo, khawvel pum 
huap ang pawh a hlu leh vang tawh tak te an awm nuk a, a ram mite hian an hlutna leh an 
mawina piah lamah kan tana an hnathawh ropui takte hi kan hre lo ang tih a hlauhawm takzet 
a ni.  

Mi thahnemngai ten theihtawpa hma an la mek reng chung hian mi nawlpuiin kan ram 
rohlute hlut nachang hre lovin kan tichereu nasa hle tih mithiamte chuan an hria a, kan ram 
savate zingah hian chi hrang 33 (4.8%) te chu mihringte thiltih vangin dinhmun derthawng 
takah an ding mek a. Chutiang dinhmun tha lo alo thlen nachhan chu-  
1. An chenna hmun kan tih chereu nasat vangin an tlem tial tial a. Mihring kan pung zel a, ram 
mamawhna a nasa tial tial a. Tlangram lo neih leh sumchang thlai chinna atana kan ram 
mamawh a zau telh telh a, thing leh mau mamawhna sang zel avangte hian kan chhehvel a 
nungchate chenna hmun chu nitin a zim tial tial a savate ei duh  
 



 
chi, thing rah leh parzu nei chite an tlem tial tial a, in mamawh tawn vek kan nih avangin chi 
khat a tlem emaw a awmloh chuan a dang khan an tuar ve zel a ni.  

2. A dawt lehah chuan kan thil chin thalo tak mai- sava veh hian nasa takin kan ram thil hlute hi 
a suat a, an sa ei duh vang leh hralh sum a chantir duh vangin tam tak kan tihlum a, silai, 
sairawkherh leh thangte pawh duhtawk lovin tur hial te kan hmang a ni lo’m ni?  
 

Kan thil chin thalo takte leh kan hriat lohna avanga kan thiltih thinte hian kan rama sava 
te chu nasa takin a suat a; a ni telin tlem lam an pan tial tial a, humhalh an ngai ta takzet a ni. 
Engvangin nge humhalh chu a pawimawh a, eng nge kan tan an hlutna tih kan sawi leh phawt 
ang. Humhalh tur chuan mihringte tana an hnathathawhte hriatchian mai bakah kan Pathian 
thinlunga an dinhmun luahte kan hriatfiah hi a tul hlein a lang. Kan humhalh nachhan tur point 
3 lek tarlang ila:  
1. Ramngaw siam thar zel tute an ni:- Mihring hmasawnna leh ei-bar kawnga intodelhnate leh 
mihring pung zelin a hrinchhuah thil hrang hrangte vang hian kan ramngawte chu nasa takin a 
chereu mek a. Pathianin duh taka a siam leh inbuktawk taka awm tura a duan khawvel chu 
mihring duhamna avangin a chereu nasa ta hle mai. Ramngaw chereu nasa lutuk in nghawng 
thalo tak tak a thlen mek zingah sik leh sa danglam nasa leh a kaihhnawih harsatna hrang 
hrang (natna thlengin) hi a langsar zual a ni awm e. Ramngaw dinthar leh siamthat tuma 
beihpui thlaknaah sum leh tha tam tak sen ral mek reng a ni a, United Nations pawhin ‘Decade 
on Ecosystem Restoration’ tih a kalpui hial chungin pun lam aiin chereu lam a pan zel niin a 
lang bawk si. Chutih mek laiin theirah leh theimu eichi savate hian an ek atanga thlai chi an 
paihchhuahte hmangin nasa takin ramngaw din tharnaah hna tha an thawk mek a ni. Pawisa a 
chantir tur ni ta se a man a sang viau ang le.  

2. Ramngaw hrisel taka vawngtute an ni:- Sava tam tak te hi rannung leh thingnget leh 
pangang ei thin an nih avangin kan ramngawte hrisel taka an awm theih nan thing leh 
ramhmul eichhe tute min vensak reng a ni. Thlai leh theikungte hrisel taka an awm hian 
mihring ten tampui kan pumpelhin kan nitin ei tur tharchhuah kawngah hian nasa takin min 
thawhsak a ni.  
 



 
3. Rannung hnawksak thei te pung chak lutuk tur thunun tu tha tak an ni:- Kan huan thlai leh 
kan hriselna atana hnawksak thei rannung tamtak kan chheh vela awm te hian kan nun nasa 
takin an tibuai ve thin a, chung rannung hnawksakte chu an pun vakloh nan leh kan tana 
hnawksak lutuk lova an awm theih nan savate hi an tangkai em em a ni. Mizo te hian tunlai 
thleng pawh a kan la pawm duh loh fo chu nungchate leh kan chhehvel nena kan in 
mamawhtawnna hi a ni.  
 

Van lam han hawichho la, vamur rual leng kawi zawr zawr paha hram chiah chiah te 
khan, i tan leh ka tan hna ropui tak an thawk mek asin. Rannung chi hrang hrang van boruak a 
thlawk te chu an dawng a, an chaw ber a ni. Chung vamur te chu rem ta vek se kan khawvelah 
hian rannung hnawksak an lo pung hluai dawn tihna a lo ni. Mu leh chhimbukte chuan kan 
tana hnawksak tur sava, thehlei leh sazute, rul thlengin an man thin a, chutiang chuan kan 
thawh tur tam tak kha min lo thawhsak thin a ni. Entirna pahnih lek aw: South India a Scientist 
ten kum 5 chhung an zirchiannaah chuan Chingpirinute chaw ei zawng zawng 85% lai hi 
Thehlei, Chepa leh Sazu lam chi a ni an ti. Chumai bakah Sailam Bird Sanctuary chhunga 
Lungdup no neih dan chanchin zirchiannaah chuan Lungdup te chaw ei ber chu Hleikapsen leh 
Thehlei chi ho a ni. Chuti anih ngat chuan huan siamtute leh kuthnathawktute tan phei chuan 
an lo va pawimawh nasa dawn em!!  

Kan sawi takte avang ngawt pawh khan savate chu duat a humhalh a, an lo pun theih 
nana beih hi kan tih makmawh a ni tih chu a chiang reng mai lo’m ni? Hetiang khawpa an 
pawimawh leh tangkai em vang te pawh hi a ni ang, India ramah hian sava leh nungchate leh 
an chenna hmun humhalhna dan khauh leh hlauhawm tak mai kan nei a- chu dan chu The 
Indian Wildlife (Protection) Act 1972 hi a ni. India ramah hian kan sawi tak IWPA hnuaiah hian 
nungchate hi na tak leh khauh taka humhalh tlat a ni a, chung humhalh bik nungchate chu 
mumal taka thliar fel thlap an ni a, an laka dan bawhchhiat dan hrang hrangte chu chipchiar 
taka ziak niin roreltu in thiamloh a chantir te hremna pawh chi hrang hrang a awm. Mipui 
nawlpui leh sapel/ sava veh ching ten kan hriatloh (hriat duhloh luih tlat) fo chu India ramah 
hian engtiklai mahin sapel, ramsa/sava tihhlum hi phal a ni ngailo. Ramvah/sapel leh sava veh 
theih hun hi India ramah siam a awmlo a, englai pawhin khap a ni. Tul bik thilah chuan Chief 
Wildlife Warden hnen atanga ziaka phalna la hmasa in ramsa  



hnawksakte chu pel a tihhlum theih an ni. Kan ramah chuan a changtu EF&CC department ten 
hriatthiamna thui tak nei chunga min enliam thin vangin he dan hian chelek a hlawhlo viau mai 
a, mi nawlpui hian kan ngaihthah hle niin a lang. Hemi kawngah hian EF&CC lam pawhin chak 
zawk leh awmze neiin hma la zual zel se, mipui pawhin kan ram rohlute humhim nan kan 
thlawp tlat a pawimawh hle mai.  

Tin, India ramah hian IWPA mai bakah Constitution Article 51-A (g) ah chuan, ‘nungchate 
chenna hmun- ramngaw, lui leh dil te vawnhim a, humhalh leh nungchate chunga ngilneihna 
lantir hi khua leh tui zawng zawng te tihtur a ni’ tih a chuang kiau bawk a. India rama awm, 
India khua leh tui, India ram atanga hamthatna tam tak (ration buhfai mai bakah khawnvartui 
thlengin) chang mek te chuan kan zawm ngei tur a ni dawn lo’m ni?  

A tawp berah chuan, khua leh tui tha kan nih anga kan tihtur leh tihloh tur te, kan sawi 

tak dan leh a hremna te hlauh vang ringawt pawh ni lovin, Pathian ringtu-Pathian fa kan nih 

ang ngeiin leh kan Pathian thuin min phut ang hian ‘thilsiam zawng zawngte tana Chanchin Tha 

hriltu ni chungin Pathian fa kan nihna ang ngei a kan chhehvel a nungchate laka kan lanchhuah 

hi a tulin a pawimawh takzet a ni. 


